
NUPeko lau irakaslek jaso dute 2007ko “Martín Azpilicueta” saria, Nafarroako udalen eraginkortasun mailari buruzko ikerlan bati esker
Astelehena, 2008ko otsailaren 5.  Lehendakaritza, Justizia eta Barne kontseilari eta lehendakariorde Javier Caballero Martínezek Nafarroako Unibertsitate Publikoko lau irakasle eta ikerlariri eman die “Martín de Azpilicueta” IV. Saria, 2007koa, Nafarroako udalek, bertako bizilagunei emandako zerbitzuetan, kostuen arloan duten eraginkortasun maila, beste gai batzuen artean, aztertzen duen lan bati esker. Saria emateko ekitaldia Nafarroako Jauregiko tronuaren aretoan egin da.
Saridunak Francisco Javier Arcelus Ulibarrena, Pablo Arocena Garro, Fermín Cabasés Hita eta Pedro Pascual Arzoz dira. Nafarroako Administrazio Publikoaren Institutuak Nafarroako administrazio publikoen eta sektore publikoaren alderdi orokorrei buruzko azterlanak eta ikerlanak sustatzeko deitutako sariaren 12.000 euroak lauren artean banatuko dituzte, beraz. Ekitaldia gaur egin da Nafarroako Jauregiko tronuaren aretoan.
“Nafarroako udalen eraginkortasun ekonomikoaren estimazioa eta faktoreak: tokiko sektorearen kudeaketa hobetzeko inplikazioak” izeneko lanak eraginkortasun hori aztertzeko metodologia berariazko batzuk deskribatzen ditu, kudeaketa hobetzeko xedea duten politika publikoen inplementazioa bideratze aldera. 

Lana taldean egina da, eta kide bakoitzak bere espezialitateari dagokion ekarpena egin du, hiru elementuren konbinazioa egiteko: zorroztasun akademikoa, toki administrazioaren errealitatearen ezagutza eta eraginkortasuna neurtzeko teknika egoki eta berrienen aplikazioa. 

Berriki onetsitako foru legeek, batetik politika publikoen eta zerbitzu publikoen kalitatearen ebaluaziokoak, eta bestetik administrazio elektronikoaren ezarpenari dagozkion guztiek, neurri handiagoan edo txikiagoan biltzen dituzte kalitate, eraginkortasun eta efizientzia kontzeptuak; baina hobekuntzara daramaten irizpideak egiaztatu eta aldatzeko beharrezkoa da, lan sarituaren ondorioek adierazten dutenez, gauzak ongi edo gaizki eginik dauden jakitea, eta noraino. 

Horrela, saritutako lanak eraginkortasuna aztertzeko hainbat metodologia berariazko deskribatzen ditu. Horrek aukera ematen du Nafarroako Toki Administrazioaren kudeaketa hobetzeko xedea duten politika publikoen inplementazioa bideratzeko.

Ikerlanak “Azpiegitura orokorren defizita edo Nafarroako udalen clusterren sailkapena” delako aldagaia aztertzen du, inbertsioetarako urte askotako planekin loturik, edo hiri lurzoru garbiaren aldagaia, transferentzia arruntekin loturik, edo, lanean ageri denez, udalak mankomunitateetan biltzeak dakarren eraginkortasunekin lotuta. Metodologia horiek erabili eta aplikatu gabe zeuden Nafarroako toki esparruan eta Espainiako ia beste ezein autonomia erkidegotan.

Aipatutako saria emateko ekitaldiaren karietara, lehenengo eta behin Pedro Pascual, lau saridunetako bat, mintzatu da, “Martin Azpilicueta” saria eskertzeko. Gogoratzekoa da sariari izen hori jarri zitzaiola “Nafarroako doktorea” izandakoa oroituz eta haren omenez, kanonista eta teologo nabarmena izateaz gain ekonomiaren arloan ere ezagutza zabala baitzuen.
Aurrekoak esandakoari erantzunez, Caballero lehendakariordeak aipatu du Martín Azpilicueta sariak pertsonengan dagoen alderdi gizatiarrena sustatzeko xedea duela: ulertu eta jakiteko gaitasuna, gizakien ezagutzaren esparrua zabaltzeko asmoa, dagoeneko dakiguna aberastuko duten errealitate berriak bilatzeko. Ondoren esan du saritutako lana oso baliagarria dela, helburutzat duelako Nafarroako udalek, bizilagunen eskura jartzen dituzten ondasunak eta zerbitzuak ematerakoan, kostuen arloan duten eraginkortasun maila zein den jakitea.
Irabazleei zorionak ematean, lehendakariordeak nabarmendu du saritutako lanak eraginkortasunaren eta haren faktoreen azterketarako berariazko metodologia batzuk deskribatzen dituela, eta horrek “bide emanen duela Nafarroako Toki Administrazioaren kudeaketa hobetzera bideratutako politika publikoen inplementaziorako”.

Hiru lan, sarirako hautagai
Sari honetara hiru lan aurkeztu ziren, eta erabakia azaroaren 28ko 536/2007 Foru Aginduan jaso zen (abenduaren 24ko Nafarroako Aldizkari Ofiziala).
Honako pertsona hauek izan dira saria ebaluatzeaz arduratu den epaimahaiko kideak: Ignacio Bandrés Urriza, Nafarroako Administrazio Publikoaren Institutuko zuzendari kudeatzailea, epaimahaiko buru izan dena; Juan Manuel Fernández Martínez, Nafarroako Auzitegi Nagusiko lehendakaria; Pablo Sánchez-Ostiz Gutiérrez, Nafarroako Unibertsitateko Zuzenbide Fakultateko dekanoa; Juan Francisco Franco Pueyo, Nazioarteko Garapeneko zuzendari nagusia; Pedro Charro Ayestarán, "Estanislao de Aranzadi" Praktika Juridikoaren Eskolako zuzendari kudeatzailea; Tomás Rodríguez Garraza, Sarrerarako Hautapenaren Zerbitzuko zuzendari eta Nafarroako Administrazio Publikoaren Institutuko idazkari nagusia; eta César Valencia Guembe, Nafarroako Administrazio Publikoaren Institutuko administrazio publikoaren arlo juridikoko teknikaria, idazkari lanetan aritu dena, hizpidearekin baina botorik gabe.

Egileei buruzko zenbait datu
Francisco Javier Arcelus Nafarroako Unibertsitate Publikoko Ramón y Cajal ikerlaria da eta Kanadako Fredericton hiriko New Brunswick Unibertsitateko irakasle emeritua. Administrazio Publikoko doktoregoa du eta Pensilvaniako Pittsburgh hiriko Carnegie-Mellon Unibertsitateko MBA bat, eta Kaliforniako State University at Northridge Unibertsitateko Enpresen Administrazio eta Ekonomiako Metodo Kuantitatiboetako lizentziatura bat. Arlo hauetan lan egiten du: Produktibitatea, Enpresa Sozialen Hazkundea eta Inbentarioen Kontrola eta Logistika. 

Pablo Arocena Garro ekonomiako doktorea da eta NUPeko Enpresen Antolaketako irakasle titularra. Ikerlari bisitaria izan da Erresuma Batuko University of Warwick Unibertsitateko Warwick Business School izenekoan eta Birminghameko Aston Business School-en. Bere irakasle lana eta ikerketa ildoak eremu honetan kokatzen dira: zuzendaritza estrategikoa eta ekonomia industriala, eta produktibitatearen eta efizientziaren analisia eremu publiko nahiz pribatuko zenbait sektore produktibotan aplikatuta.

Fermín Cabasés Hita ekonomiako irakasle elkartua da Zaragozako Unibertsitatean eta NUPen, eta aholkulari ekonomikoa Nafarroako Udal eta Kontzejuen Federazioan. Sektore Publikoko Auditoriako Prestakuntza eta Ikerketarako Fundazioaren barruan toki sektorearen batzordeko kidea da. Federazioak toki administrazio publikoetako langileen etengabeko prestakuntzarako sustatzen duen prestakuntza planeko koordinatzailea da. Bere jarduera profesionala, irakasle lana eta ikerketa ildoak eremu honetan kokatzen dira: ekonomia publikoa eta eskualde mailako toki ogasuna, bereziki funtsen banaketa, toki finantzaketa eta ente publikoen eraginkortasuna.

Azkenik, Pedro Pascual Arzoz Ekonomiako doktorea da. La Laguna eta Zaragozako Unibertsitateetako ekonomia irakaslea izana da, eta gaur egun Nafarroako Unibertsitate Publikoko Ekonomia Aplikatuko irakasle titularra da. 1999tik 2004ra Ekonomia eta Enpresa Zientzietako Fakultateko dekanoa izan zen. Bere irakasle lana eta ikerketa ildoak eremu hauetan kokaturik daude: ekonomia publikoa eta eskualde mailako ekonomia, bereziki hazkunde ekonomikoa eta eskualdeen arteko desoreka, funtsen banaketa, kapital publikoa eta eskualdeko nahiz tokiko ogasuna.

Ikerketak eta ikasketak sustatzeko saria
Martín de Azpilicueta saria aurreko legegintzaldiaren hasieran ezarri zen, Nafarroako administrazio publikoen jarduerari eta sektore publikoari buruzko ikerketa eta ikasketak sustatzeko helburuarekin. “Manual de Confesores” izeneko idazlanean erregearen boterearen erabilerari muga etikoak jarri zizkion katedradun eta teologo nafarraren izena hartu zuen (Barasoain 1492 - Erroma 1586). Horrez gain, Martín de Azpilicuetak, besteak beste, fray Bartolomé de Carranza nafarra defendatu zuen Inkisizioaren aurrean. 
Zehazki, saria ematen zaie Nafarroako jarduera publikoaren zuzeneko lotura duten lanei, batez ere gai hauetan: Nafarroako Foru Komunitateko erakundeak eta antolamendua; giza baliabideen kudeaketa, Nafarroako Administrazio Publikoen modernizazioa eta kalitatearen hobekuntza eta sektore publikoaren errazionalizazioa; politika ekonomikoa, ekonomiarekin, ogasunarekin, aurrekontuekin eta kontabilitate publikoarekin zerikusia duten gaietan; eta lurralde eta ingurumen arloko politika, lurraldearen antolamenduarekin, hirigintzarekin, etxebizitzarekin, ingurumenarekin, landa eta mendi aldeko garapenarekin, basoekin, herri lanekin, garraioekin edo antzeko sektoreekin lotura zuzena duten gaietan. 

Gaiak modu orokorrean eta luze eta zabal tratatu behar dira. Epaimahaiak ez ditu kontuan hartzen gai nagusitzat Nafarroa ez dutenak edo xedetzat gai edo alderdi oso bereziak edo aplikazio tekniko edo zientifiko zehatzegiak dituztenak.

Oharra: www.navarra.es  atariko “berriak” atalean prentsa ohar honen inguruko argazki bat dago ikusgai.

